ՀԻՄՆԱՎՈՐՈՒՄ
<<Աղետների ռիսկի նվազեցման ազգային պլատֆորմ հիմնադրամ հիմնադրելու մասին>> Հայաստանի Հանրապետության կառավարության որոշման նախագծի
1. Իրավական ակտի անհրաժեշտությունը
Հայաստանի Հանրապետության ողջ տարածքը գտնվում է սեյսմիկ ակտիվ գոտում և ենթակա է մինչև 7,5 մագնիտուդով ուժգնությամբ ավերիչ երկրաշարժերի պարբերաբար ազդեցության: Հանրապետությունում  առկա է շուրջ 3000 սողանքային տարածք, որից 2հա և ավելի մակերեսով  սողանքային տեղամասերի թիվը 2500 է: Ընդ որում` 914 համայնքներից սողանքներով վնասված են 233-ը, ավտոճանապարհների ցանցի 7400կմ-ից  240 կմ-ը շուրջ 280 սողանքով, երկաթգծերի ցանցի 870 կմ-ից 4,8-ը 10 սողանքով և այլն: Հանրապետության տարածքի ավելի քան 30%-ին սպառնում են սելավների և ջրհեղեղների վտանգները: ՈԻժեղ քամիների վտանգին են ենթարկվում Երևան քաղաքը, Արագածոտնի, Գեղարքունիքի և Վայոց Ձորի մարզերը և նշված մարզերում կարող են առաջանալ պտտահողմեր: Կարկտային ազդեցության են ենթարկվում հատկապես Շիրակի, Լոռու, Տավուշի, Արագածոտնի, Կոտայքի մարզերի տարածքները, իսկ  համեմատաբար թույլ` Արմավիրի, Արարատի, Վայոց Ձորի, Սյունիքի և Գեղարքունիքի մարզերի տարածքները: Հայաստանի Հանրապետությանն սպառնացող  բնական վտանգներից  առավել հաճախակի կրկնվում  են` երկրաշարժերը, սողանքները, սելավներն ու հեղեղումները, փլուզումները ու քարաթափումները, ուժեղ քամիները, երաշտը, կարկտահարությունը, անտառային հրդեհները, գրունտային ջրերի մակարդակների բարձրացումները, ցրտահարությունները և բնական վտանգներից շատերը ծագում են ամեն տարի: Բացի տարերային աղետներիվ վտանգներից Հայաստանի Հանրապետությանը հատուկ են բազմաբնույթ տեխնածին վտանգները` գործում են ատոմային էլեկտրակայան և մոտ 26 քիմիական վտանգավոր օբյեկտ, առկա են ավելի քան 1500 հրդեհապայթյունավտանգ օբյեկտ, տարբեր ենթակայության ավելի քան 100 ջրամբարներ, 12 պոչամբար, որից 7-ը` կոնսերվացված: Ամենամյա բնական վտանգների ծագումն ուղեկցվում է մարդկային զոհերով, վիրավորներով, տուժածներով և հանրապետության տնտեսական համակարգին պատճառում ավելի քան 10-12մլրդ. դրամի նյութական վնաս: Օրինակ`  սելավային և հեղեղումային երևույթներից հանրապետության սոցիալ-տնտեսական համակարգին պատճառված միջին վնասը կազմում է տարեկան 2,0-2,2մլրդ. դրամ: Վերջին 5 տարիներին կարկուտներից միջին վնասը տարեկան կազմել է մոտ 1մլրդ. դրամ: Սողանքային երևույթներից հանրապետության սոցիալ-տնտեսական համակարգին հասցված վնասն, ըստ սողանքային տեղամասերի գույքագրման տվյալների, կազմում է շուրջ 13,12 մլրդ. դրամ, իսկ սպասվող վնասը` շուրջ 16,5 մլրդ. դրամ: Արտակարգ իրավիճակները իրենց բնույթով դժվար կանխատեսելի, իսկ հաճախ` անկանխատեսելի տարաբնույթ, բարդ երևույթներ են, ինչը պահանջում է հակազդման լուրջ հնարավորությունների ստեղծում, հիմնարար քաղաքականություն և վերջինիս իրականացման հետևողականություն և մեծ ծավալի ֆինանսական հատկացումներ: 
1.1 Կարգավորման ենթակա հարաբերությունների ներկա վիճակը և առկա խնդիրները.

Աղետների ռիսկերի նվազեցման, արտակարգ իրավիճակների կանխարգելման, հնարավոր հետևանքների նվազեցման և վերացման համար ֆինանսական ու այլ միջոցների ներդրումը վեր է պետության հնարավորություններից. անգամ զարգացած և տնտեսական մեծ հնարավորություններ ունեցող պետությունները չեն կարողանում միայնակ լուծել այդ խնդիրները: Հայաստանի Հանրապետության պետական բյուջեի հնարավորությունները և ներկայիս տնտեսական ճգնաժամը ոչ միայն հնարավորություն չեն տալիս գոնե 50%-ով լուծելու այդ խնդիրները, այլև կատարելու կանխարգելման կամ փոխհատուցման նվազագույն ծախսերը:
1.2 Առկա խնդիրների առաջարկվող լուծումները
Առաջարկվում է հիմնադրել <<Աղետների ռիսկի նվազեցման ազգային պլատֆորմ>> հիմնադրամ, ֆիզիկական և իրավաբանական անձանց կողմից տրամադրված, այդ թվում` նաև oտարերկրյա, նվիրատվությունները, նվիրաբերությունները, դրամաշնորհները, հանգանակությունները հիմնադրամի ձեռնարկատիրական գործունեությունից ու այլ աղբյուրներից հիմնադրամի ստացած միջոցները ուղղել տեխնածին և տարերային բնույթի արտակարգ իրավիճակների ռիսկի նվազեցմանը, արտակարգ իրավիճակների հնարավոր հետևանքների նվազեցմանն ու վերացմանը: 

2. Կարգավորման առարկան
Սույն նախագծով ստեղծվում է <<Աղետների ռիսկի նվազեցման ազգային պլատֆորմ>> հիմնադրամ, հաստատվում է հիմնադրամի կանոնադրությունը և հոգաբարձուների խորհրդի կազմը :
3. Իրավական ակտի ընդունման դեպքում ակնկալվող արդյունքը
Նախագծի ընդունումը կօժանդակի աղետների ռիսկերի նվազեցման, արտակարգ իրավիճակների կանխարգելման, հնարավոր հետևանքների նվազեցման և վերացման համար պետության կողմից իրականացվող գործառույթների իրականացումը` ստացած միջոցները կուղղվեն դրանց իրականացմանը, նվազեցնելով պետական բյուջեից կատարվող ծախսերը:
ՆԱԽԱՐԱՐ                                                     Ա. ԵՐԻՑՅԱՆ

ՏԵՂԵԿԱՆՔ
<<Աղետների ռիսկի նվազեցման ազգային պլատֆորմ հիմնադրամ հիմնադրելու մասին>> Հայաստանի Հանրապետության կառավարության որոշման նախագծի ընդունմամբ Հայաստանի Հանրապետության այլ իրավական ակտերում փոփոխություններ և լրացումներ կատարելու անհրաժեշտության վերաբերյալ
    
Սույն որոշման նախագծի ընդունումը Հայաստանի Հանրապետության այլ իրավական ակտերում փոփոխություններ և լրացումներ կատարելու անհրաժեշտություն չի առաջացնում : 

ՆԱԽԱՐԱՐ                                                     Ա. ԵՐԻՑՅԱՆ

ՏԵՂԵԿԱՆՔ
<<Աղետների ռիսկի նվազեցման ազգային պլատֆորմ հիմնադրամ հիմնադրելու մասին>> Հայաստանի Հանրապետության կառավարության որոշման նախագծի ընդունմամբ Հայաստանի Հանրապետության 2010 թ. պետական բյուջեում ծախսերի և եկամուտների մասով էական փոփոխությունների վերաբերյալ
 Սույն որոշման նախագծի ընդունումը Հայաստանի Հանրապետության 2010թ. պետական բյուջեում ծախսեր չի առաջացնում :

Հիմնադրամի գործունեությունը, հիմնադրումից սկսած, անուղղակիորեն կնպաստի Հայաստանի Հանրապետության պետական բյուջեի ծախսերի նվազեցմանը, որովհետև հիմնադրամի կողմից ստացված մուտքերը կուղղվեն աղետների ռիսկերի նվազեցմանը, արտակարգ իրավիճակների կանխարգելմանը, հնարավոր հետևանքների նվազեցմանը և վերացմանը:
ՆԱԽԱՐԱՐ                                                     Ա. ԵՐԻՑՅԱՆ
